
Nikolaj Jeremiassen 
Inatsisartut 
Inatsisartunut ilaasortaq 
/MAANI 

Raajartassiissutit ikiliartornerannut allatut periarfissat qeeqqanillu tunisineq 
pillugit § 37 nr. 2015-156-imut akissut 

 

Inatsisartut Suleriaasianni § 37, imm. 1 naapertorlugu aalisarnermut tunngasunik Naa-

lakkersuisunut apeqquteqaateqarputit. Apeqqutit uannut akineqartussanngortinneqar-

simapput. 

 

Apeqqutit: 

1. Ukioq manna 2015-imi raajartassat 14 %-imik apparneqarnerata kinguneri-

saanik raajarniat arlallit siusissorujussuakkut pisassaminnik nunguutsisussat 

sunik/qanorlu ukiup naanissaata tungaanut periarfissinneqarniarpat?  

 

2. Qeeqqat mikisuaraannaat Royal Greenlandimut tuneqqusaapput, qallorneqar-

tummi 4 kg-mik sinniisimasut amerlanerpaat suneqarniarpat? 

 

Akissut: 

1)-imut 

Naalakkersuisut kingullertigut sulissutigilernikuuaat aalisartut allatut periarfissinneqar-

nissaata qulakkeerneqarnissaa. Saarullittassiissutit – sinerissamut qanittumi avataanilu 

– qaffanneqarnikuupput. Avataasiorluni aalisarnermut pisassiissutinik qaffaaneq tamak-

kiisumik tulaassuisussaatitaanermut tunngatitaavoq taamaalilluni qulakkeerneqassam-

mat aammattaaq aalisakkat nunatsinnit avammut nassiunneqalersinnagit tunisassiarine-

qartarnissaat. Peqatigitillugu Naalakkersuisut aalajangiipput arlalitsigut misileraalluni aa-

lisartoqassasoq. Kalaallit Nunaata Kitaani 15.000 tonsinik avaleraasartoortassiisoqar-

poq, taakkunannga 5.000 tonsit sinerissamut qanittumi aalisartunut inniminnigaallutik. 

Kikkulluunniit sinerissamut qanittumi akuersissummik atorsinnaasumik pigisaqartut 

pisassiissutinut taakkununnga akuersissummik qinnuteqarsinnaapput. Tamakku sania-

tigut aalajangiisoqarpoq Kalaallit Nunaata Tunuani misileraalluni aalisartoqassasoq 

ilaatigut ukunannga;  lange-nik, blålange-nik najorpilikkanillu. 

 

2)-mut 

Royal Greenlandimiit oqaatigineqarpoq tunitsiviutiminni tamani qeeqqanik 4 kg-nit oqi-

maannerusunik pisiortornissaminnut pisariaqartinneqartunik atortussaqarnatik. Qerina-

suartitsiviit immikkuullarissut pisariaqartitaammata – IQF-qerigasuartitsivinnik taaneqar-

tartut. Nalinginnaasunik qerititsiveqarfiusuni siusinnerusukkut qeeqqat angisuut qeritit-

sivinniitinneqartaraluarput, ullut ataatsip-marluk ingerlanerini qerisarmata. Kisiannili 

inuussutissalerinermut oqartussaasut erseqqissaatigisimavaat taamatut periaaseqarneq 

atorneqassanngitsoq. Taamaammat tunitsiveqarpoq qeeqqanik angisuunik pisiortorsin-

naanngitsunik. Tunitsiviilli uku qeeqqanik 4 kg-nit oqimaannerusunik pisiortortarput: 

Kullorsuaq, Kujalleq, Qeqertarsuatsiaat, Nuuk, Atammik, Kangaamiut, Kangaatsiaq, 

Maniitsoq, Attu, Ikamiut aamma Qaanaaq. 

 

 

 

Inussiarnersumik inuulluaqqusillunga 

